
  

 

ᑲᖏᖅᑐᒑᐱᖕᒥ
ᐊᖏᖃᑎᒌᒍᑕᐅᔪᖅ

ᐊᐅᓚᑦᓯᔾᔪᑕᐅᓂᐊᖅᑐᖅ
ᐱᓕᕆᖃᑎᒌᖕᓂᖏᓐᓄᑦ ᓄᓇᕗᑦ

ᒐᕙᒪᖏᑦ ᐊᒻᒪᓗ ᓄᓇᕗᑦ ᑐᙵᕕᒃᑯᑦ



ᐅᖃᐅᓯᒃᓴᑦ 
 
ᐃᒪᐃᒻᒪᑦ ᑭᒡᒐᖅᑐᖅᑎᐅᔪᑦ ᐃᓄᖕᓂᑦ ᓄᓇᕗᒥ ᐃᒪᓐᓇᐃᓕᐅᖅᓯᒪᐃᓐᓇᕐᒪᑕ, ᑕᐃᒪᙵᓂᒃ 1970 
ᐱᒋᐊᓕᓵᖅᑎᓪᓗᒍ, ᑕᒪᒃᑭᐅᒪᔪᒥᒃ ᓄᓇᑖᕐᓂᕐᒧᑦ ᐊᖏᖃᑎᒌᒍᑎᒥᒃ ᐱᔾᔪᑎᓕᖕᒥᒃ ᓄᓇᕘᒥ 
ᐱᔭᕇᖅᑕᐅᔪᓐᓇᕐᒪᑦ ᐃᓚᖃᓯᐅᑎᖃᑐᐊᖅᐸᑦ ᓇᓗᓇᐃᔭᖅᑕᐅᓯᒪᔪᓂᒃ ᐱᙳᖅᑎᑦᓯᓂᕐᒧᑦ ᓄᓇᕗᒥ 
ᐊᒻᒪ ᒐᕙᒪᒋᓂᐊᖅᑕᖓᓂᓪᓗ; 
 
ᐊᒻᒪᓗ ᐃᒪᐃᒻᒪᑦ  ᑐᙵᕕᒃᑯᑦ ᓄᓇᕗᒥ, ᑭᒡᒐᖅᑐᐃᔨᒋᔭᐅᑎᓪᓗᒋᑦ ᐃᓄᖕᓂᑦ ᓄᓇᕘᒥ, 
ᓇᓗᓇᐃᔭᓚᐅᕐᒪᑕ ᐱᙳᖅᑎᑦᓯᓂᐊᕐᓂᖏᓐᓄᑦ ᓄᓇᕘᒥ, ᓇᖕᒥᓂᕐᓗ ᒪᓕᒐᓕᐅᕝᕕᖃᕐᓂᐊᕐᓗᑎᒃ 
ᐊᒻᒪᓗ ᐃᓄᑐᐃᓐᓇᕐᓄᓪᓗ ᒐᕙᒪᖃᕐᓂᐊᕐᓗᑎᒡᓗ, ᐊᖏᕈᑎᓂ ᐃᓚᖓᓂ 4-ᒥ ᐊᖏᕈᑎᒋᔭᐅᔪᒥᒃ 
ᐃᓄᖕᓂᑦ ᓄᓇᑖᕈᑕᐅᓯᒪᔪᒧᑦ ᐊᒻᒪᓗ ᑰᐃᓐᒧᓪᓗ ᑭᒡᒐᖅᑐᐃᔨᐅᔪᒥᒃ ᑲᓇᑕᒥᓪᓗ, 1993-ᒥ 
(”ᓄᓇᕗᑦ ᐊᖏᖃᑎᒌᒍᑎ”); 
 
ᐊᒻᒪᓗ ᐃᒪᐃᒻᒪᑦ ᓄᓇᕗᑦ ᑐᙵᕕᒃ ᑎᒥᖓᑦ ᒪᓕᒐᑎᒍᑦ ᐃᓇᖏᖅᓯᔨᒋᔭᐅᑎᓪᓗᒍ ᑐᙵᕕᒃ 
ᕕᑐᕇᓴᓐ ᓄᓇᕗᒥ; 
 
ᐊᒻᒪᓗ ᐃᒪᐃᒻᒪᑦ ᓄᓇᕗᑦ ᐊᒻᒪᓗ ᒐᕙᒪᐅᔪᕐᓗ ᓄᓇᕗᒥ ᐱᙳᖅᑎᑕᐅᓚᐅᕐᒪᑕ ᐃᐳᓪ 1, 1999-
ᒥ, ᐱᒋᐊᕐᓂᖃᖃᑕᐅᑉᓗᓂ ᐊᑐᓕᖅᑎᑕᐅᔪᒃᓴᐅᔪᓂᒃ ᓄᓇᕗᑦ ᒪᓕᒐᖓᓂᒃ; 
 
ᐊᒻᒪᓗ ᐃᒪᐃᒻᒪᑦ ᑖᑉᑯᐊ ᐃᓄᐃᑦ ᓄᓇᕗᒥᐅᑕᐃᑦ ᓇᓗᓇᐃᔭᖅᓯᒪᖕᒪᑕ ᓄᓇᖃᖅᑳᖅᓯᒪᓂᖏᓐᓄᑦ 
ᐱᔪᓐᓇᕐᓂᖃᕐᓂᕐᒥᒃ ᓇᖕᒥᓂᖅᓱᕐᓂᕐᒧᑦ ᒐᕙᒪᖃᕈᒪᓂᕐᒧᑦ ᐅᖃᕐᕕᖃᕈᓐᓇᖁᑉᓗᒋᑦ ᓄᓇᕗᒥ 
ᐊᑉᖁᑎᖃᕐᓗᑎᒃ ᐃᓄᑐᐃᓐᓇᕐᓄᑦ ᒐᕙᒪᖓᑦᑎᒍᑦ; 
 
ᐊᒻᒪᓗ ᐃᒪᐃᒻᒪᑦ ᓄᓇᕗᒥ ᒐᕙᒪᖓᑦ ᐊᒻᒪᓗ ᓄᓇᕗᑦ ᑐᙵᕕᒃ ᑎᒥᖓᓪᓗ ᐅᔾᔨᕈᓱᖕᒪᑕ 
ᓈᒻᒪᒃᑐᒃᑯᑦ ᑲᔪᓯᓂᖃᑦᓯᐊᕐᓂᒃᑯᓪᓗ ᐊᑐᓕᖅᑎᑕᐅᑦᓯᐊᕐᓂᐊᕐᓂᖓᓂᒃ ᓄᓇᕗᑦ ᐊᖏᖃᑎᒌᒍᑎᖓᑦ 
ᐊᒻᒪᓗ ᐅᖃᐅᓯᐅᓯᒪᔪᑦ ᐃᓄᐃᑦ ᓇᖕᒥᓂᖅᓱᕐᓂᕐᒧᑦ ᒐᕙᒪᖃᕐᓂᕐᒧᑦ ᐱᔪᓐᓇᐅᑎᖃᕐᓂᕐᒥᒃ ᓄᓇᕗᒥ 
ᐃᑲᔪᖅᑕᐅᓂᖃᕐᓂᐊᕐᓗᓂ  ᐱᒋᐊᖅᑎᑦᓯᓂᕐᒥᒃ ᐋᖅᑭᐅᒪᑎᑦᓯᓂᕐᒥᓪᓗ ᐱᐅᔪᒥᒃ 
ᐱᓕᕆᖃᑦᑕᐅᑎᒍᑎᒃᓴᕐᓂᑦ ᓄᓇᕗᑦ ᑐᙵᕕᒃ ᑎᒥᖓᓂᒃ ᐊᒻᒪᓗ ᒐᕙᒪᒃᑯᖏᓐᓄᑦ ᓄᓇᕗᒥ; 
 
ᐊᒻᒪᓗ ᐃᒪᐃᒻᒪᑦ ᓄᓇᕗᒥ ᒐᕙᒪᖓᑦ ᐊᒻᒪᓗ ᓄᓇᕗᑦ ᑐᙵᕕᒃ ᑎᒥᖓᓪᓗ ᓇᓗᓇᐃᔭᖅᓯᒪᖕᒪᑕ 
ᑖᑉᑯᐊ ᓄᓇᕗᒥ ᒐᕙᒪᓕᕆᓂᕐᒧᑦ ᐱᓕᕆᕝᕕᐅᔪᑦ ᐊᒻᒪᓗ ᒐᕙᒪᓕᕆᓂᐅᔪᑦ 
ᐊᐅᓚᑕᐅᓂᖃᕐᓂᐊᕐᓗᑎᒃ ᐋᖅᑭᐅᒪᐃᓐᓇᕐᓂᐊᖅᑐᒥᒃ, ᐊᒻᒪᓗ ᓴᙱᓕᒋᐊᒃᑲᓐᓂᕐᓂᐊᖅᑐᒥᒃ, 
ᐅᒃᐱᕆᔭᐅᓯᒪᔪᓂᒃ ᐊᒻᒪᓗ ᐃᓱᒪᒋᔭᐅᓯᒪᔪᓂᓪᓗ ᐃᓄᓗᒃᑖᕐᓂᑦ ᓄᓇᕗᒥ, ᐃᓄᐃᓪᓗ ᐊᓯᖏᓪᓗ 
ᖃᓪᓗᓈᕈᔪᐃᑦ; 
 
ᑕᐃᒪᐃᒻᒪᑦ ᐋᖅᑭᓕᕐᓕ, ᑖᑉᑯᐊ ᓄᓇᕗᑦ ᒐᕙᒪᖓᑦ ᐊᒻᒪᓗ ᓄᓇᕗᑦ ᑐᙵᕕᒃ ᑎᒥᖓᑦ 
ᐊᖏᖃᑎᒌᒃᐳᑦ ᐱᓕᕆᐊᖃᕐᓂᐊᕐᓗᑎᒃ ᑲᑐᔾᔨᖃᑎᒌᑦᓯᐊᕐᓗᑎᒃ ᒪᓕᓪᓗᒍ ᑖᓐᓇ 
ᖃᓄᖅᑑᖃᑎᒌᓐᓂᑦᓯᒪᓂᕐᒧᑦ ᐊᑐᐊᒐᐅᓂᐊᖅᑐᑦ. 
 
 
 



ᐃᓚᖓ ᐃ: 
ᐊᖏᖃᑎᒌᒃᓯᒪᓂᒃᑯᑦ ᐃᓕᑕᖅᓯᐅᒪᓂᖅ 
 
1. ᑖᑉᑯᐊ ᓄᓇᕗᑦ ᒐᕙᒪᖓᑦ ᐃᓕᑕᖅᓯᓯᒪᕗᑦ ᑖᑉᑯᐊ ᓄᓇᕗᑦ ᑐᙵᕕᒃ ᑎᒥᖓᑦ ᐃᓂᓪᓚᒃᓯᒪᖕᒪᑦ ᐊᔾᔨᐅᙱᑦᑐᒃᑯᑦ 

ᐱᓕᕆᐊᖃᖅᑎᓪᓗᒋᑦ ᓄᓇᕗᒥ ᐃᓄᖕᓄᑦ ᑎᒥᖁᑎᒋᔭᐅᓂᕐᒧᑦ ᐱᓕᕆᔾᔪᓯᖃᖅᖢᑎᒃ ᑭᒡᒐᖅᑐᐃᔨᐅᓪᓗᑎᒃ ᐃᓄᖕᓂᑦ 
ᓄᓇᕘᒥ ᐱᔾᔪᑎᒋᓪᓗᒋᑦ ᐱᔪᓐᓇᐅᑎᐅᔪᓂᒃ ᐃᑲᔫᓯᐊᒃᓴᐅᔪᓐᓇᖅᑐᓂᓪᓗ ᐃᓄᖕᓄᑦ ᓄᓇᑖᕐᓂᕐᒧᑦ 
ᐊᖏᖃᑎᒌᒍᑎᖓᑕ ᐊᑖᒍᑦ. ᓄᓇᕗᑦ ᒐᕙᒪᒃᑯᖏᑦ ᓇᓗᓇᐃᖅᓯᒃᑲᓐᓂᕆᕗᑦ ᑖᑉᑯᐊ ᓄᓇᕗᑦ ᑐᙵᕕᒃ ᑎᒥᖓᑕ 
ᐱᓕᕆᔾᔪᓯᖓᑦ, ᓇᓗᓇᐃᔭᖅᓯᒪᑦᓯᐊᖅᑎᓪᓗᒍ ᑎᒥᙳᕐᓂᐊᕐᓂᕐᒧᑦ ᓇᓗᓇᐃᒃᑯᑕᐅᔪᓂᒃ, ᑎᒍᒥᐊᖅᓯᓯᒪᒃᑲᓐᓂᖅᖢᑎᒃ 
ᐱᔭᒃᓴᐅᔪᓂᒃ ᐋᖅᑭᐅᒪᔪᓂᒃ ᓴᐴᓐᓂᐊᖅᓯᒍᑎᒃᓴᐅᔪᓐᓇᖅᑐᓂᒃ ᖁᕝᕙᖅᑎᑦᓯᒋᐊᕈᑎᒃᓴᐅᔪᓐᓇᖅᑐᓂᓪᓗ 
ᐱᔪᒪᔭᐅᓯᒪᔪᓂᒃ ᐃᓄᖕᓂᑦ ᓄᓇᖃᖅᑳᓯᒪᔫᖃᑕᐅᑎᓪᓗᒋᑦ. 

 
2. ᓄᓇᕗᑦ ᑐᙵᕕᒃ ᑎᒥᖓᑦ ᐃᓕᑕᖅᓯᓯᒪᕗᑦ ᑖᒻᓇ ᒐᕙᒪᐅᔪᖅ ᓄᓇᕗᒥ, ᐱᓕᕆᐊᖃᕐᓂᐊᖅᑎᓪᓗᒋᑦ 

ᑭᒡᒐᖅᑐᐃᕝᕕᒋᔭᕐᒥᖕᓄᑦ ᐃᓚᐃᓐᓈᖅᓯᐅᕐᓂᖃᕐᓂᐊᙱᑦᑐᒃᑯᑦ ᐊᒻᒪ ᑲᒪᒋᔭᖃᑦᓯᐊᕐᓂᐊᕐᓗᑎᓪᓗ ᐃᓄᑐᐃᓐᓇᕐᓄᑦ 
ᒐᕙᒪᐅᓂᕐᒥᒃ, ᑭᒡᒐᖅᑐᐃᓂᖃᕆᐊᖃᖅᐳᑦ ᐱᔪᒪᔭᐅᓯᒪᔪᓂᒃ ᓯᕗᓪᓕᖅᐸᐅᑎᑕᐅᔪᒪᔪᓂᓪᓗ ᑭᓇᒃᑯᓗᒃᑖᕐᓂ 
ᓄᓇᕗᒥᐅᑕᐅᔪᓂᒃ, ᐊᔾᔨᒌᒃᑐᒃᑯᑦ ᓈᒻᒪᒋᔭᐅᓂᒃᑯᓪᓗ ᐱᓕᕆᓂᕐᒥ. 

 
3. ᑖᒻᓇ ᒐᕙᒪᐅᔪᖅ ᓄᓇᕗᒥ ᐊᒻᒪᓗ ᓄᓇᕗᑦ ᑐᙵᕕᒃ ᑎᒥᖓᑦ ᐃᓕᑕᖅᓯᓯᒪᕗᑦ ᐱᓕᕆᐊᖃᕐᓂᐊᕐᓗᑎᒃ 

ᐃᑲᔪᕈᑕᐅᓂᐊᖅᑐᓂᒃ ᑭᓇᒃᑯᓗᒃᑖᕐᒥᒃ ᓄᓇᕗᒥᐅᑕᐅᔪᓄᑦ, ᐃᓄᖕᓂᑦ ᐃᓅᙱᑦᑐᓂᓪᓗ ᐊᔾᔨᒌᓕᖅᑎᑕᐅᓂᒃᑯᑦ, 
ᑖᑉᑯᓄᖓ ᒐᕙᒪᐅᔪᒥᒃ ᓄᓇᕗᒥ ᐊᒻᒪᓗ ᓄᓇᕗᑦ ᑐᙵᕕᒃ ᑎᒥᖓᓪᓗ ᐋᖅᑭᐅᒪᑎᑦᓯᒋᐊᕐᓗᑎᒃ ᐊᒻᒪ 
ᑲᔪᓯᑎᑦᑎᒋᐊᕐᓗᑎᓪᓗ ᐱᓕᕆᖃᑎᒌᑦᓯᐊᕐᓂᒃᑯᑦ ᐃᒪᓐᓇ 

 
- ᐱᓕᕆᖃᑎᒌᑦᓯᐊᕐᓂᒃᑯᑦ ᐊᒻᒪᓗ ᓴᓇᑐᓂᖃᑦᓯᐊᖅᑐᒃᑯᑦ; 

 

- ᐅᔾᔨᕈᓱᖕᓂᕐᒥᒃ ᓇᒻᒥᓂᖅ ᐊᒻᒪᓗ ᖂᓕᕇᓕᖅᓯᒪᔪᓂᒃ ᐱᔭᒃᓴᐅᔪᓂᒃ ᐊᒻᒪ ᐱᔪᒪᔭᐅᔪᓂᓪᓗ; 
 

- ᐱᕈᖅᐸᓪᓕᐊᑎᑦᑎᓂᕐᒥᒃ ᐃᓄᑐᐃᓐᓇᕐᓂᑦ ᐅᒃᐱᕆᔭᐅᔪᒪᓂᖏᑦᑎᒍᑦ ᐃᒪᓐᓇ: 
 

- ᓇᓗᓇᐃᖅᓯᒪᑦᓯᐊᕐᓂᕐᒥᒃ ᖃᓄᖅ ᑖᑉᑯᐊ ᒐᕙᒪᐅᔪᖅ ᓄᓇᕗᒥ ᐊᒻᒪ ᓄᓇᕗᑦ ᑐᙵᕕᒃ ᑎᒥᖓᕕᒃᑯᑦ 
ᐊᐅᓚᑕᐅᓂᐊᕐᓂᖏᓐᓄᑦ ᐊᒻᒪ ᑐᑭᓕᐅᕆᖃᑦᑕᕐᓂᐊᕐᓂᖏᓐᓄᓪᓗ, 

 

- ᑕᐅᖅᓰᖃᑎᒌᒃᐸᒡᓗᑎᒃ ᑐᓴᒐᒃᓴᐅᔪᓂᒃ ᐊᑐᐃᓐᓇᐅᑦᓯᐊᕐᓗᑎᒃ ᐱᔪᒪᓂᖓᑦ ᒪᓕᒡᓗᒍ, ᐊᒻᒪᓗ 
ᐱᓕᕆᐊᖃᕐᓂᕐᒥᒃ ᐅᒃᑯᐃᖔᕐᓂᒃᑯᑦ, 

 

- ᐱᔫᒥᓵᕆᓂᕐᒥᒃ ᐃᓄᖕᓂᑦ ᐃᓚᐅᖁᔨᓂᕐᒧᑦ ᐊᒻᒪᓗ ᐃᓚᐅᖃᑕᐅᑎᓪᓗᒋᑦ, 
 

- ᑕᑯᒃᓴᐅᑎᑦᑎᖃᑦᑕᕐᓂᕐᒥᒃ ᓄᑖᓂᒃ ᐃᓱᒪᒃᓴᖅᓯᐅᕈᑎᒃᓴᓂᒃ ᐊᒻᒪᓗ ᐱᔫᒥᓵᕐᓂᕆᕙᓪᓗᑎᒃ 
ᐊᑐᐊᒐᓕᕆᓂᕐᒧᑦ ᐋᔩᒍᑕᐅᔪᓐᓇᕐᓂᖏᑦᑎᒍᑦ, 

 

- ᕿᒥᕐᕈᑦᓯᐊᕐᓂᕐᒥᒃ ᐃᖢᐊᙱᓕᐅᕈᑎᒋᔭᐅᒻᒪᕆᒃᑐᓂᒃ ᕿᓂᕐᓂᕐᒥᓪᓗ ᐋᖅᑭᒋᐊᕈᑎᒃᓴᕆᔪᓐᓇᖅᑐᓐᓂᒃ, 
ᐊᒻᒪᓗ 

 

- ᓇᓗᓇᐃᖅᓯᓂᕐᒥᓪᓗ ᖃᓄᖅ ᐊᑐᖅᑕᐅᑦᓯᐊᕐᓂᖅᐹᖑᓇᔭᕐᓂᖏᓐᓄᑦ ᐱᖁᑎᒋᔭᐅᔪᓂᒃ ᐊᔾᔨᖏᓐᓂᒃ 
ᒪᕐᕈᐃᓕᖓᓕᖅᑎᑦᓯᑦᑕᐃᓕᓂᐊᕐᓂᕐᒥᓪᓗ; 

 

- ᐱᓕᕆᕙᓪᓕᐊᓂᕐᒥᒃ ᐱᓕᕆᐊᖑᓯᒪᓕᒌᕐᑐᓂᒃ ᐱᒋᐊᕈᑎᒋᔭᐅᓯᒪᓕᐊᓂᒃᑐᓂᓪᓗ, ᐊᔪᕐᓇᙱᑦᑕᕌᖓᑦ;  
 

- ᐱᔪᓐᓇᕐᓂᖃᖅᑎᑦᓯᕐᓂᕐᒥᒃ ᒐᕙᒪᒃᑯᓐᓂᑦ ᓄᓇᕗᑦ ᑐᙵᕕᒃ ᑎᒥᖓᓂᓪᓗ ᐱᓕᕆᖃᑎᒌᑦᓯᐊᕐᓂᕐᒥᒃ ᓄᑖᓄᑦ 
ᐱᒋᐊᕈᑎᒃᓴᐅᓂᐊᖅᑐᓂᒃ ᓇᓗᓇᐃᖅᑕᐅᖃᑦᑕᕐᓂᐊᖅᑎᓪᓗᒋᑦ ᖃᑯᑎᒃᑯᑦ; ᐊᒻᒪᓗ 

 

- ᐊᑕᐅᓯᕐᒥᒃ ᐃᓱᒪᖃᒌᒍᑎᒃᓴᓂᕐᒥᒃ ᕿᓂᖃᑦᑕᕐᓗᑎᒃ ᓴᖅᑭᑎᑦᓯᒍᑕᐅᓂᐊᖅᑐᓂᒃ ᓄᓇᕗᑦ ᐊᔾᔨᐅᙱᑦᑐᒃᑯᑦ 
ᐃᓂᒋᔭᖓᓂᑦ ᐊᒻᒪᓗ ᐃᓱᒪᒋᔭᐅᓯᒪᖃᑕᐅᓯᒪᔪᓂᓪᓗ ᓄᓇᕘᑉ ᓯᓚᑎᒋᔭᖏᓐᓂᒃ. 

 



ᐃᓚᖓ ᐅ: 
ᐱᓕᕆᐊᒃᓴᐅᔪᑦ ᐊᔾᔨᐅᙱᑦᑐᒃᑯᑦ ᕿᒥᕐᕈᔭᐅᒋᐊᖃᖅᑐᑦ ᐊᒻᒪᓗ ᓯᕗᓪᓕᖅᐸᐅᑎᑕᐅᒋᐊᖃᖅᑐᓪᓗ 
 
1. ᑖᑉᑯᐊ ᒐᕙᒪᐅᔪᖅ ᓄᓇᕗᒥ ᐊᒻᒪᓗ ᓄᓇᕗᑦ ᑐᙵᕕᒃ ᑎᒥᖓᑦ ᐊᖏᖃᑎᒌᒃᐳᑦ 

ᐱᔪᒪᓂᖃᕋᔭᕐᓂᖏᓐᓄᑦ ᐃᓕᑕᖅᓯᓂᕐᒥᒃ, ᖃᑯᑎᒃᑰᒐᓗᐊᖅ, ᐱᓕᕆᐊᒃᓴᐅᓇᔭᖅᑐᓂᒃ 
ᐊᖏᖃᑎᒌᒍᑕᐅᓯᒪᔪᓂᒃ ᐊᒻᒪᓗ ᓯᕗᓪᓕᐅᑎᔭᐅᔪᒪᓇᔭᖅᑐᓂᓪᓗ.  ᑖᑉᑯᐊ ᒐᕙᒪᐅᔪᖅ ᓄᓇᕗᒥ ᐊᒻᒪᓗ 
ᓄᓇᕗᑦ ᑐᙵᕕᒃ ᑎᒥᖓᓪᓗ ᐊᖏᖃᑎᒌᒃᑭᕗᑦ ᕿᓂᕈᒪᓂᕐᒥᒃ ᐃᓕᑕᖅᓯᔪᒪᓂᕐᒧᑦ 
ᓯᕗᓪᓕᖅᐹᖅᓯᐅᑎᐅᔪᓂᒃ ᐱᓕᕆᐊᒃᓴᐅᔪᓐᓇᖅᑐᓂᒃ, ᐊᒻᒪᓗ ᖃᓄᖅᑑᕈᑎᓕᐅᕐᓂᕐᒥᒡᓗ 
ᐱᓕᕆᐊᕆᔭᐅᓂᐊᕐᓂᖏᓐᓄᑦ, ᒫᕐᓯ 1, 2000-ᖑᓚᐅᕐᓂᖓᓂᒃ. 

 
2. ᐃᓱᓕᕝᕕᖃᖅᑎᑕᐅᙱᓪᓗᑎᒃ ᐱᔪᒪᓯᒪᔭᐅᔪᒥᒃ ᖃᓂᑦᑐᒃᑯᑦ ᐱᓕᕆᖃᑎᖃᕐᓂᕐᒥᒃ ᐊᓯᖏᓐᓂᒃ 

ᐃᓱᒪᒋᔭᐅᓯᒪᔪᓂᒃ ᐊᒻᒪᓗ ᐅᔾᔨᕈᓱᖕᓂᕐᒥᒃ ᐱᔭᒃᓴᕆᔭᐅᔪᓂᒃ ᑲᓇᑕᐅᑉ ᒐᕙᒪᒃᑯᖏᓐᓄᑦ, ᐊᓯᖏᓪᓗ 
ᐃᓄᐃᑦ ᑎᒥᖁᑎᖏᓐᓄᑦ ᐊᒻᒪᓗ ᓄᓇᕗᒥ ᑎᒥᖁᑎᒋᔭᐅᔪᓄᓪᓗ ᐃᓄᑐᐃᓐᓇᓄᑦ ᒐᕙᒪᐅᔪᓄᓪᓗ, 
ᒪᓕᒡᓗᒍ ᓄᓇᑖᕐᓂᕐᒧᑦ ᐊᖏᕈᑎ, ᑖᑉᑯᐊ ᒐᕙᒪᐅᔪᖅ ᓄᓇᕗᒥ ᐊᒻᒪᓗ ᓄᓇᕗᑦ ᑐᙵᕕᒃ ᑎᒥᖓᓪᓗ 
ᐃᓕᑕᖅᓯᕗᑦ ᐱᓯᒪᒋᐊᖃᖅᑐᒥᒃ ᐋᖅᑭᐅᒪᑎᑦᓯᓂᕐᒥᒃ ᖃᓂᑦᑐᒃᑯᑦ, ᑲᔪᓯᓯᒪᓂᒃᑯᑦ 
ᐱᓕᕆᖃᑎᒌᖃᑦᑕᐅᑎᒍᑎᒃᓴᓂᒃ ᐱᔾᔪᑎᒋᓪᓗᒋᑦ ᑖᑉᑯᐊ ᐊᑖᓃᑦᑐᑦ: 

 
 (ᐃ) ᐊᑐᓕᖅᑎᑕᐅᓂᖏᓐᓄᑦ ᐱᔭᒃᓴᕆᔭᐅᔪᓂ ᓄᓇᕗᑦ ᐊᖏᕈᑎᖓᓂᑦ, 
 

(ᐅ) ᐱᓕᕆᐊᒃᓴᐅᔪᓂᒃ ᐱᔾᔪᑎᒋᓪᓗᒋᑦ ᐱᓕᖅᑭᒍᑕᐅᓯᒪᔪᓂᒃ ᐃᓄᐃᑦ ᐱᔪᓐᓇᐅᑎᖏᓐᓂᒃ 
ᐃᑲᔫᓯᐊᒃᓴᖏᓐᓂᒃ ᓄᓇᕗᑦ ᐊᖏᕈᑎᐅᑉ ᐊᑖᒍᑦ, ᓱᕐᓗ 

 
 - ᐊᖑᓇᓱᒃᑏᑦ ᑮᓇᐅᔭᓕᐅᕈᑎᒃᓴᖏᓐᓄᑦ ᐃᑲᔪᕐᓂᕐᒥᒃ, ᐊᒻᒪᓗ 

ᑮᓇᐅᔭᓕᐅᕈᑎᒃᓴᐅᔪᓐᓇᖅᑐᓂᒃ ᐃᑲᔫᑎᒃᓴᐅᔪᓐᓇᖅᑐᓂᒃ ᐱᓕᕆᐊᒃᓴᓂᒃ 
ᓯᕕᑐᓂᖅᓴᒃᑯᑦ. 

 
 - ᓴᙱᓂᖃᖅᑎᑕᐅᓂᖅ ᑯᐄᓐ ᓄᓇᖁᑎᖏᓐᓄᑦ, ᐃᓚᖃᓯᐅᔾᔨᓗᒋᑦ ᐅᔭᕋᕐᓂᐊᕐᓂᕐᒧᑦ 

ᐱᔪᓐᓇᐅᑎᖏᓐᓂᒃ, ᐊᒻᒪᓗ 
 
 - ᐱᕙᓪᓕᐊᔪᓕᕆᓂᕐᒥᓪᓗ ᓄᓇᕘᑉ ᐃᓗᐊᓂ; 

 
(ᐊ) ᖃᓄᐃᓕᖓᓂᐅᔪᓂᒃ, ᓴᐴᓐᓂᐊᕐᓂᕐᒥᒃ ᖁᕝᕙᕆᐊᕈᑎᒃᓴᓂᒃ ᐃᓄᐃᑦ ᐅᖃᐅᓯᖓᓂᒃ ᐃᓕᖅᑯᓯᖓᓂᓪᓗ ᓄᓇᕗᒥ, 

ᐊᒻᒪᓗ ᖃᓄᐃᓕᖓᓂᐅᔪᓂᓪᓗ ᐅᓄᕐᖏᓐᓂᖅᓴᐅᔪᓄᑦ ᐅᖃᐅᓯᖃᑎᒌᒃᑐᓂᒃ ᐃᓕᖅᑯᓯᖃᑎᒌᙱᑦᑐᓂᓪᓗ ᑲᓇᑕᒥ 
ᑕᒪᒃᑭᐅᒪᔪᒃᑯᑦ; ᐊᒻᒪᓗ 

 
ᐱ) ᖃᓄᐃᓕᖓᓂᕆᔭᐅᔪᓂᒃ ᐊᒻᒪᓗ ᐃᓗᓕᕆᔭᐅᔪᓂᓪᓗ ᓄᓇᖃᖅᑳᖅᓯᒪᔪᑦ 

ᓄᓇᖃᖅᑳᖅᓯᒪᓂᖏᓐᓄᓪᓗ ᐱᔪᓐᓇᐅᑎᒋᔭᐅᔪᓂᒃ ᓄᓇᕗᒥ ᐊᒻᒪ ᑲᓇᑕᒥᓪᓗ 
ᑕᒪᒃᑭᐅᒪᔪᒃᑯᑦ; ᐊᒻᒪᓗ 

 
ᐳ) ᓄᓇᕗᑦ ᐃᓂᒋᔭᖓᓂᑦ ᑲᓇᑕᓕᒫᒥ ᑕᐅᑐᒡᓗᒍ ᐊᒻᒪᓗ ᓯᓚᕐᔪᐊᕐᒥ. 



ᐃᓚᖓ ᐊ: 
ᐱᓕᕆᖃᑦᑕᐅᓂᐅᔪᑦ ᐊᓯᖏᓐᓄᑦ ᒐᕙᒪᐅᔪᓂᒃ 
 
ᑖᑉᑯᐊ ᒐᕙᒪᐅᔪᖅ ᓄᓇᕗᒥ ᐊᒻᒪᓗ ᓄᓇᕗᑦ ᑐᙵᕕᒃ ᑎᒥᖓᓪᓗ ᓇᓗᓇᐃᖅᓯᓯᒪᕗᑦ 
ᐱᓕᕆᖃᑎᖃᕈᒪᓂᕐᒥᖕᓂᑦ ᑲᓇᑕᒥ ᒐᕙᒪᒃᑯᖏᓐᓂᑦ, ᒐᕙᒪᐅᔪᓂᓪᓗ ᐊᕕᒃᑐᖅᓯᒪᔪᓂᒃ ᓄᓇᓕᐅᔪᓂᑦ ᐊᒻᒪ 
ᐊᓯᖏᓐᓂᓪᓗ ᐊᕕᒃᑐᖅᓯᒪᔪᓂᒃ ᓄᓇᑖᕆᔭᐅᓯᒪᔪᓂᓪᓗ ᑲᓇᑕᒥ ᐊᒻᒪᓗ ᒐᕙᒪᐅᔪᓂᓪᓗ ᐊᓯᖏᓐᓂ 
ᓄᓇᐅᔪᓂᒃ ᓯᓚᕐᔪᐊᕐᒥ ᖃᓄᖅᑑᕈᑎᐅᔪᓂᒃ ᑐᑭᓕᕆᐊᑦᓯᐊᕐᓂᐊᖅᑐᓂᒃ, ᐊᒻᒪᓗ 
ᐱᕈᖅᐸᓪᓕᐊᒍᑎᒋᔭᐅᔪᓐᓇᖅᑐᓂᓪᓗ, ᑕᒪᐃᓐᓄᑦ ᖃᓄᐃᓕᖓᓂᕆᔭᐅᔪᓂᒃ ᐃᓄᖕᓂᑦ ᓄᓇᕗᒥ 
ᓄᓇᖃᖅᑳᖅᓯᒪᔫᓂᖏᓐᓂᒃ ᑲᓇᑕᒥ ᐊᒻᒪᓗ ᐊᕕᒃᑐᖅᓯᒪᔪᓂᓪᓗ ᐊᔪᙱᓐᓂᖏᑦᑎᒍᑦ  ᐊᒻᒪᓗ 
ᐊᐅᓚᑦᓯᓂᖃᕐᓂᕐᒧᑦ ᐊᔪᙱᓐᓂᕆᔭᐅᔪᒥᓪᓗ ᒐᕙᒪᐅᔪᒧᑦ ᓄᓇᕗᒥ. 
 

 
ᐃᓚᖓ ᐱ: 
ᐱᓕᕆᖃᑦᑕᐅᓂᐅᔪᑦ ᐃᓄᐃᑦ ᑎᒥᖁᑎᖏᓐᓂᒃ ᓯᓚᑖᓃᑦᑐᓂᒃ ᓄᓇᕗᑦ 
 
ᑖᑉᑯᐊ ᒐᕙᒪᐅᔪᖅ ᓄᓇᕗᒥ ᐊᒻᒪᓗ ᓄᓇᕗᑦ ᑐᙵᕕᒃ ᑎᒥᖓᓪᓗ ᐊᖏᖃᑎᒌᒃᐳᑦ ᐱᔪᒪᓂᖃᕐᓂᖏᓐᓂᒃ 
ᐱᓕᕆᖃᑎᒌᖕᓂᒃᑯᑦ ᐃᓄᐃᑦ ᑎᒥᖁᑎᖏᓐᓂᑦ ᓄᓇᕘᑉ ᓯᓚᑎᐊᓃᑦᑐᓂᒃ ᓈᒻᒪᒃᑐᒃᑯᑦ 
ᐱᓕᕆᖃᑎᒌᑦᓯᐊᕐᓂᒃᑯᓪᓗ ᐊᔪᕐᓇᙱᑦᑕᕌᖓᑦ. 
 
 
 
 
ᐃᓚᖓ ᐳ: 
ᑐᓴᒐᒃᓴᓂᒃ ᑕᐅᖅᓰᖃᑎᖃᕐᓂᕐᒥᒃ 
 
ᑖᑉᑯᐊ ᒐᕙᒪᐅᔪᖅ ᓄᓇᕗᒥ ᐊᒻᒪᓗ ᓄᓇᕗᑦ ᑐᙵᕕᒃ ᑎᒥᖓᓪᓗ ᐊᖏᖃᑎᒌᒃᐳᑦ 
ᑕᐅᖅᓰᖃᑎᖃᕐᓂᐊᕐᓂᕐᒥᒃ ᑐᓴᒐᒃᓴᐅᔪᓂᒃ ᐱᔾᔪᑎᒋᓪᓗᒋᑦ ᐊᖏᖃᑎᒌᒍᑕᐅᓯᒪᔪᓂᒃ ᐃᓱᒫᓘᑎᐅᔪᓂᒃ ᐊᒻᒪ 
ᐱᔪᒪᓯᒪᔭᐅᔪᒪᔪᓂᒃ ᐅᒃᑯᐃᙶᕐᓂᒃᑯᑦ ᐊᔪᕐᓇᙱᑦᑕᕌᖓᑦ, ᒪᓕᖕᓂᖃᕐᓗᑎᒃ ᐃᓱᓕᕝᕕᒋᔭᐅᓯᒪᔪᓂᒃ 
ᒪᓕᒐᑎᒍᑦ ᐊᒻᒪ ᑮᓇᐅᔭᑎᒍᓪᓗ. 
 
 
 
 
ᐃᓚᖓ ᐸ: 
ᑲᑎᒪᓃᑦ:  ᓯᕗᓕᖅᑎ ᐊᒻᒪᓗ ᐊᖏᔪᖅᑳᖅ 
 
ᑲᑎᒪᓂᒃᓴᐃᑦ ᓂᕈᐊᖅᑕᐅᓯᒪᔪᓄᑦ ᓯᕗᓕᖅᑎᐅᔪᓄᑦ ᒐᕙᒪᒃᑯᓐᓂᑦ ᓄᓇᕘᒥ ᐊᒻᒪᓗ ᓄᓇᕗᑦ ᑐᙵᕕᒃ 
ᑎᒥᖓᓂᓪᓗ, ᑕᐃᓗᐊᕐᓗᒋᑦ ᓯᕗᓕᖅᑎᐅᔪᖅ ᓄᓇᕘᒥ ᐊᒻᒪᓗ ᐊᖏᔪᖅᑳᕐᓗ ᓄᓇᕗᑦ ᑐᙵᕕᒃ 
ᑎᒥᖓᓂᓪᓗ, !ᐋᖅᑭᒃᑕᐅᖃᑦᑕᕐᓂᐊᖅᐳᑦ ᑲᑎᒪᓂᖃᕆᐊᖃᓕᕌᖓᑕ, ᓴᖅᑭᑎᑦᑎᔪᒪᓂᕐᒧᑦ ᐃᓱᒫᓘᑎᒋᔭᐅᔪᓂᒃ 
ᐱᔪᒪᓯᒪᔭᐅᔪᓂᒃ ᐊᑕᐅᓯᕐᒧᑦ ᑕᒪᒃᑮᖕᓄᓘᓐᓃᑦ ᐊᑎᓕᐅᖅᑎᐅᔪᓄᑦ. 
 



ᐃᓚᖓ ᑎ: 
ᑲᑎᒪᓂᒃᓴᐃᑦ: ᐊᖏᔪᖅᑲᐅᑎᐅᔪᑦ ᐃᖅᑲᓇᐃᔭᖅᑏᑦ 
 
1. ᐃᖅᑲᓇᐃᔭᖅᑎᐅᔪᑦ ᑲᑎᒪᓂᒃᓴᖏᑦ ᐋᖅᑭᒃᑕᐅᖃᑦᑕᕐᓂᐊᖅᐳᑦ ᖃᑯᑎᒃᑯᑦ ᑖᑉᑯᓇᓂ ᒐᕙᒪᐅᔪᖅ 

ᓄᓇᕗᒥ ᐊᒻᒪᓗ ᓄᓇᕗᑦ ᑐᙵᕕᒃ ᑎᒥᖓᓂᓪᓗ, ᐃᓚᒋᓪᓗᒋᑦ ᑲᑎᒪᓂᒃᓴᐅᔪᑦ ᐋᖅᑭᒃᑕᐅᓯᒪᔪᑦ 
ᒥᓂᔅᑕᐅᑉ ᑐᒡᓕᕆᔭᖓᓄᑦ ᐊᐅᓚᑦᓯᓕᕆᔨᒃᑯᓐᓂᑦ ᐊᒻᒪᓗ ᒐᕙᒪᓕᕆᔨᒃᑯᓐᓂᓪᓗ ᒐᕙᒪᐅᔪᒧᑦ ᓄᓇᕗᒧᑦ 
ᐊᒻᒪᓗ ᑎᒃᑯᐊᖅᑕᐅᓯᒪᔪᒧᑦ ᑐᑭᒧᐊᖅᑎᑦᑎᔨᒋᔭᐅᔪᒥᒃ ᓄᓇᕗᑦ ᑐᙵᕕᒃ ᑎᒥᖓᓂᑦ. 

 
2. ᑲᑎᒪᓂᒃᓴᐅᔪᑦ ᒥᓂᔅᑕᐅᑉ ᑐᒡᓕᖓᓄᑦ ᐊᒻᒪ ᑐᑭᒧᐊᖅᑎᑦᑎᔨᒧᓪᓗ ᓂᕆᐅᒋᔭᐅᖃᑦᑕᕐᓂᐊᖅᐳᑦ 

ᒪᓕᒍᒪᓂᕐᒥᒃ ᐋᖅᑭᐅᒪᔪᒥᒃ ᒪᓕᒐᒃᓴᐅᔪᓂᒃ ᖃᖓᑐᐃᓐᓇᒃᑯᑦ ᐊᕐᕌᒎᑉ ᐃᓗᐊᓂ.  ᑲᑎᒪᓂᒃᓴᖅ 
ᐱᒋᐊᕐᓂᖃᖃᑦᑕᕐᓂᐊᖅᑐᖅ ᑐᓕᐅᖅᑐᖃᑐᐊᖅᐸᑦ ᒥᓂᔅᑕᐅᑉ ᑐᒡᓕᖓᓄᑦ ᑐᑭᒧᐊᖅᑎᑦᑎᔨᐅᔪᒧᓪᓘᓐᓃᑦ. 

 
3. ᒥᓂᔅᑕᐅᑉ ᑐᒡᓕᖓᑦ ᐊᒻᒪᓗ ᑐᑭᒧᐊᖅᑎᑦᑎᔨᓗ ᑐᓕᐅᕆᔪᓐᓇᖅᑐᑦ ᐋᖅᑭᒃᓯᓂᕐᒥᒃ 

ᐱᓕᕆᐊᖃᕐᓂᐊᕐᓂᕐᒧᑦ ᑲᑎᒪᔨᕋᓛᒃᓴᓂᒃ ᐃᓱᒪᒋᔭᕐᒥᖕᓂᑦ ᐃᑲᔪᕈᑕᐅᔪᓐᓇᕐᓂᐊᖅᑐᓂᒃ ᐊᔾᔨᒌᙱᑦᑐᓄᑦ 
ᑎᒥᖁᑎᒋᔭᐅᔪᐃᑦ ᐱᓕᕆᖃᑎᒌᒍᑎᒃᓴᕆᓂᐊᖅᑕᖏᓐᓂᒃ. 

 
 
 
 
ᐃᓚᖓ ᑐ: 
ᕿᒥᕐᕈᐃᒋᐊᕐᓂᖅ 
 
ᑖᑉᑯᐊ ᒐᕙᒪᐅᔪᖅ ᓄᓇᕗᒥ ᐊᒻᒪᓗ ᓄᓇᕗᑦ ᑐᙵᕕᒃ ᑎᒥᖓᓪᓗ ᐊᖏᖃᑎᒌᒃᐳᑦ ᕿᒥᕐᕈᐃᒋᐊᓛᕐᓂᖏᓐᓄᑦ 
ᑖᑉᓱᒥᖓ ᖃᓄᖅᑑᕈᑎᒃᓴᐅᔪᑦ ᐊᑐᐊᒐᖓᓐᓂᒃ, ᕿᒥᕐᕈᓂᖃᓪᓗᐊᕐᓗᑎᒃ ᐋᖅᑭᒋᐊᕈᑎᒃᓴᐅᔪᓐᓇᖅᑐᓂᒃ 
ᓴᙱᓕᕆᐊᕈᑎᒋᔭᐅᔪᓐᓇᖅᑐᒥᓪᓗ, ᑕᖅᑮᑦ ᖁᓕᓪᓗ ᒪᕐᕉᓪᓗ ᐃᓗᐊᓂ ᐊᑎᓕᐅᖅᑕᐅᓚᐅᖅᑎᓪᓗᒍ. 
 
 
 
 
 
 
 
 
 
 
 



 
 
 
 
 
 
 
 
 
 
 
 
 
 
ᐊᑎᓕᐅᖅᑕᐅᔪᖅ  ________ᐊᑎᓕᐅᖅᑕᐅᔪᖅ     ___________________,ᓄᓇᕘᒥ 
 
 
 
 
 
 
______________________________________  ____________________________________ 
ᐹᓪ ᐅᑲᓕᖅ,      ᔫᓯ ᐊ. ᑯᓱᒐᖅ 
ᓯᕗᓕᖅᑎ,      ᐊᖏᔪᖅᑳᖅ, 
ᓄᓇᕘᑉ ᒐᕙᒪᖓᓄᑦ     ᓄᓇᕗᑦ ᑐᙵᕕᒃ ᑎᒥᖓᓄᑦ 
  
  
 

                     
 
 


